
Nambas
Lainuwanega
Niga bukana inglisimo isana ba Numbers.

Laidalolo dolidolidi wapedi 4 ba ḡaviḡaviyidi iyev-
idi bi dam ḡemoḡemotaḡa iyevidi. Niga bukana ya
giugiuweda te kwalabu 38 nopodimo baibaiḡa a
voivoiyedina Sainai oyanemobi a nawa te Keinan
palatinemo a tava.

6
Elon niga giudimo lava i kavisuvisudi

22 BADA, Mousis i giuwena gado, 23 “Elon bi
natunatuna kwa giuwedi te niga giudimo Islael
lavedi sa kavisuvisudi:
24 ‘BADA ya kavisuvisumi

bi ya labewatemi.
25 BADA lisimimo ya yasisi

bi ya sagumi.
26 BADA ya giuvaimi

bi nuwauba ya vitemi.’

27 “Sauginemo Elon bi natunatuna Islael lavedi
sa kakavisuvisudi ba tagu BADA yà kakavisuvi-
sudi.”

13
Tautigana 12 dobu Keinan a tigane

1BADA, Mousis i giuwena gado, 2 “Dam 12 Islael
nopodimo babada ḡemoḡemotaḡa kwa vinedi bi

kwa giukamaḡedi te Keinan dobuna sa tigane.
Niga taunana doḡana temi Islael kaka yà vitemi.”

3 Taunana aubaina Palan kalakalalelenemo
ḡalavumo BADA bai i giugiuwenamainanaMousis
dam 12 nopodimo babada ḡemoḡemotaḡa i vinedi
bi i giukamaḡedi.

17 Laḡannemo Mousis i giukamaḡedi te Keinan
dobuna tiganena aubaina ba niga mainana i
giuwedi, “Ko nawa Negevmo aibadabada yawa-
ninemo oya keikeilikidimo 18 bi ḡome dobuna ko
tigane te ko kita te lava wapawapa ee visa ota
sa miyamiya. Tedi ḡaiḡailisidi ee gwaḡegwaḡedi?
19Bi edi doḡa ko kita te visuvisuna ee gebogebona.
Bi kota edi taun ko kita, a ganakuku ee geḡa? 20Bi
doḡa ko kita, maumaulina ee gomegomelina?
Kai ḡome sa moimoito ee geḡa? Bamoda sa
moimoito ba votedi vaitedi ko legau natomedi
te ka kitedi.” (Mba guleipi ena vota laḡanina.)
21 Kamaina bi Din kalakalalelenemo aibadabada
yawaninaḡa a saḡa a nawa bi dobu a tiganena
eete beubeu yawaninemo Leḡobmo a tava, Lebo-
Amat diyanemo.

Keinan tautiganena a tava munaḡa
25 Laḡan 40 mulidimo Keinan dobuna a

tigane kovi bi a tava munaḡa, 26 Kades Palan
kalakalalelemo, Mousis, Elon bi Islael lavedi
lisidimo. Tedi bai matabuna a kitakitana lava
a giuvitedi. Bi kai votedi mba dobunemo
a legalegaudina ai lovedi. 27 Kamaina bi
tautigana tedi a giuwedina gado, “Temi kona
giukamaḡemai te dobuna ke tigane bi ke kita te
dobumaumaulina bi doḡa visuvisuna. Kai votedi

niga ko kitedi. 28 Geḡa te lava ḡome miyemiyedi
ba lava ḡaiḡailisidi bi edi taun ba nananakidi bi a
ganakuku kauwedi. Bi kota Anak ena tubulelesa
ke kitedi, lava kaikaidakidi. 29 Bi Amelek lavedi
ba Negev dobunemo sa miyamiya. Bi Ḡiti, Debus
bi Amoli lavedi ba oya dabediḡa sa miyamiya
nawa. Bi Keinan lavedi ba gelemo bi Diyoudan
gaubina diyana a miya wata.”

30 Laḡannemo lava Mousis a moito kwavivili
bi tautigana kalinedi a vaivaiye ba a naila bi
ai talapili. Kamaina bi Keleb i giuwedi te a
miya moimoisili bi i giuwedina gado, “Tada
ḡemoḡemotida mba lavedi ta lauyovoḡedi bi
doḡana ta vai.”

31 Bi kota olooloto mabai Keleb vaitena a
nawanawana ena giu a lauyovoḡe bi a giuna
gado, “Geḡa, mba dobuna lavedi a ḡailisi kauwa
motemai tada. Tadamote ḡemoḡemotida ta nawa
bi vaitedi tai ḡasiḡasi.” 32 Tautigana taudiḡa mba
dobuna ena giu kaikaiyovuna ai tubu bi Islael
matabudi a giu nawedi. Bi kota a giuna gado,
“Tamake nawabi bai ke kitana ba lava aiyai ḡome
ya tavana ba tana pekipekina. Banina lava ḡome
ke kitedina ba ḡaiḡailisidi bi kaikaidakidi. 33 Lava
nananaka bi waikakaubiledi. Tedi taudidi Nefili*
lavedi, Anak ena tubulelesa. Tedi ke kitedi bi
tama ke kitamaina maibena kapau.”

14
Islael lavedi Mousis bi Elon a giuvitavitaledi

* 13:33: Pakanemo 6:4 Lava ḡesaudi ai sumaḡa te Nefili pakana
nigaḡome.

1 Ḡome Islael lavedi matabudi ai nuwaboya bi
a ḡabamalasako. 2 Bi tedi Mousis bi Elon a giuvi-
tavitaledina gado, “I visu te maso Idipmo ke peki.
3 Bai aubaina BADA niga dobunemo i tavaitemai
bi niganana ḡaviya sai pekimai bi mwanemwane-
mai bi natunatumai sa pani nawedi bi sai tau-
paula yababa aubaidi. I visu te ka munaḡa Idip.”
4Ḡome edi lava vaitedi ai ogatala bi a giuna gado,
“Tada taudaḡa eda taulauetadoli ta vine bi yai
dolida te ta munaḡa Idipmo.”

5 Ḡome Islael lavedi matabudi matedimo
Mousis bi Elon kaḡedi ai tupagwaliḡedi bi a
laudulu doḡamo. 6 Bi Nan natuna Diyosuwa bi
Defune Natuna Keleb labuidi nuwedi i gebo bi edi
gala a lisidi. 7 Bi a giuna Islael lavedi matabudi
lisidimo gado “Ei, tama doḡana matabuna ke
vakita kovi, te doḡa visuvisu guletina. 8 Bamo te
BADA lisidemo i wainuwavisuna ba ya naweda
dobunemo bi doḡana ya viteda. Niga doḡana ba
maumaulina bi ḡamoḡamo wapewapedi. 9 BADA
lisinemo mote koma giuvitavitala bi mote koma
naila. Tada ḡemoḡemotida mba dobuna lavedi ta
lauyovoḡedi. BADA tada lisidemo ya miyamiya bi
tedi ba yasidi geḡa.”

10 Ḡome lava matabudi a giu te Diyosuwa bi
Keleb maso a lauḡakimidi. Bi geḡa te BADA na-
malina palai waiyawa mataetinemo i laumaḡata
lava matabudi matedimo.

Maimaituwa i giu te ena lava ya kovoḡidi
Maimaituwa, Mousis i giuwe te lava yai eta-

doliyedi te nisa sabasabana etanaḡa sa munaḡa
kalakalalelemo.

26Kamaina bi BADA, Mousis bi Elon i giuwedina
gado, 27 “Laḡan i alawapa niga lavedi lisigumo sa
giugiuvitavitala. Tedi edi giuvitavitala kaikana
e vaiye. 28 Tagu egu giu te niga lavedi kwa
giuwedi: Tagu BADA e giu te temi giu kona
vatodi bi e vaivaiyedina kota yà kulavitaledi te
mainana lisimimo sa tubuḡa. 29 Temi taugiuvi-
tavitala matabumi niga kalakalalelemo ko peki
kovi. Temi mabai a iyevimi bi emi kwalabu 20
bi noke i saḡa i nawanawana ba niga ḡome ko
peki kovi. 30 Tagu dobuna e giuwapa te maso e
vitemina bamote ḡome koma tava. Bi Nannatuna
Diyosuwa bi Defune Natuna Keleb taudiḡa mba
dobunemo sa sola saḡa.

31 “Temi kona giu te emi ḡaviya natunatumi sa
pani nawedi. Bi geḡa te tagu mba dobunemo
yà tavaitedi. Temi dobuna kona dabodabokena
natunatumi samiya. 32Bi temimatabumi ba niga
kalakalalelemo ko peki kovi. 33 ✡Temi tagu kona
laukasaḡaiḡaiyegu aubaina kalakalalelemo natu-
natumi kaka sipu taulabedi sa tubuḡa kwalabu 40
nopodimo, eete matabumi ko peki kovi. 34 Temi
laḡan 40 nopodimo dobu kona tigane, mainana
kota kwalabu 40 nopodimo yà kovoḡimi. Kwal-
abu ḡemota ba laḡan ḡemota. Temi kona voiyegu
te mai kemi ḡaviya, taunana aubaina yavi kaka
mayana ko vai. 35 Tagu BADA giukauwemo yà
giugiuwemi te niga kauwidi yà voiyedi. Lava
laulaukasaḡaiḡaidi yà kovoḡidi te kalakalalelemo
sa peki kovi.”

✡ 14:33: Giu 7:36

20
Gauba lakudabadabamo

1 Kwalabu pakanemo nawalai dolidolinemo
Islael lavedi matabudi Din kalakalalelenemo a
tava, Kadesmo palai a solu bi a miya. Ḡome
Miliyam i peki bi a dobo.

Islael lavedi mousis a giuvitavitale munaḡe
2 ✡Bi mba dobunemo gauba geḡa taunana

aubaina Islael lavedi a tava ai ḡemotidi bi
Mousis bi Elon a giuvitavitaledi, 3 Tedi Mousis
a giuvitavitalena gado, “Tama maso nove Bada
mayavaina palaina mataetinemo laḡannmo ema
lava a pekipeki maso matabumai ḡome ke peki
kovi! 4 Bai aubaina BADA ena lava kunai doli
tavaitemai niga kalakalalelemo? Te tama bi
ema ḡamoḡamo vaitedi ka peki. 5 Bai aubaina
Idipmo kuna kapotiyovomai, te niga dobuna
tatakalinemo kuna tavaitemai? Niga ḡome mote
bai sima moimoito, mote witi, mote damaya,
mote guleipi, mote pomeguleneti bi mote bai
ḡesaudi. Bi mote bamo gauba te maso ka tego
yawasana.”

6 Mousis bi Elon a moito lava a gosedi bi a
nawa tabudimo palai waiyawa mataetinemo a
moito. Bi a laudulu doḡamo bi BADA nama-
lina waimatakanikanina lisidimo i laumaḡata.
7 BADA, Mousis i giuwena gado, 8 “Kwa nawa em
diḡona kwa vai natome bi em tau Elon vaitena
Islael lavedi matabudi koi ḡemotidi. Kamaina bi
matedimo lakudabadaba kwa giuwe te moden-
emo gauba ya laupusuwali bi lava edi ḡamoḡamo
✡ 20:2: Pot 17:1-7

vaitedi sa tego.” 9 ✡Kamaina bi Mousis i nawa
diḡona i vai bi BADA i giugiuwena mainana i
voiye.

Mousis diḡonemo lakudabadaba i kwapu
10Mousis bi Elon Islael lavedi matabudi lakud-

abadaba diyanemo a natomedi ai ḡemotidi bi
i giuwedina gado, “Temi taugiuvitavitala koi
beyavaiya. Tama gauba ka vitemi.”

11 Kamaina bi Mousis diḡona i lageti bi lakud-
abadaba malabu i kwapu bi gauba dididiga i
laupusuwali, te lava bi edi ḡamoḡamo vaitedi a
tego.

12 Bi geḡa te BADA, Mousis bi Elon i giuwedina
gado, “Banina temimote lisigumo koi sumaḡadidi
te tagu waiyawa maso egu ḡailisi Islael lavedi
konai lovedi. Taunana aubaina temi mote kaka
lava komai dolinawedi dobu e giugiuwenemo.”

Elon oya dabanemo i peki
23 Islael lavedi dobu kades a gose bi a nawa

dobu Edom, i natonatona palatinemo oya Ḡo
diyanemo tava. Ḡome BADA, Mousis bi Elon i
giuwedina gado, 24 “Tagu Islael e saugedi te dobu
maso e vitedi, ḡome kaka Elon mote ima tava.
Tana kaka niga ḡome ya peki. Banina temi labu
Melibamo bai e giugiuwemina mote mainana ko
voiye. 25 Elon bi natuna Eliyesa kwai dolidi bi
kwa saḡedi oya Go dabanemo, 26bi ḡome Elon ena
waipilisi galedi kwa kaikamaḡedi bi Eliyesa kwai
kote. Bi Elon kaka oyanemo ya peki.”

27 Bi Mousis BADA bai i giugiuwena mainana i
voiye, Islael lavedi a kitekitedi bi a saḡa a nawa
✡ 20:9: Nam 17:10

oya Ḡo dabanemo. 28Ḡome Mousis Elon ena gala
i kaikamaḡedi bi Eliyesa i waikote bi Elon i peki.
Bi Mousis bi Eliyesa amunaḡa yovo lava lisidimo.

29 Lava ḡome a vaiye te Elon i peki, kamaina bi
lava ai nuwa poyaye bi laḡan 30 nopodimo a ḡaba
gulata.

21
Mwata blonsimo voivoiyena

4 Islael lavedi oya Ḡo a gose bi eta nisa sabasa-
bana yawaninaḡa i nawanawana a kaiwata te
maso dobu Edom mulinaḡa a kwaivivila. Bi geḡa
te etamo lava a nawa tunidaboka. 5 Kamaina bi
lava Mousis bi Maimaituwa lisidimo a giuvitavi-
talana gado, “Bai aubaina Idipmo kuna kapotiy-
omai bi kuna natomemai niga kalakalalelemo te
ka peki? Niga ḡomemote kani te ka kani bi gauba
te ka tego. Niga kanina mana tama ke kanituni
daboke.”

6 Taunana aubaina BADA mwata wailaukubu-
tidi i giukamaḡedi Islael lavedi lisidimo bi lava
wapewapedi ai pekidi. 7 Kamaina bi lava a nato
Mousis lisinemo bi a giuna gado, “Tama gebogebo
ke voiye, te Maimaituwa bi tam lisimimo ke giu-
vitavitala. BADA lisinemo kwa laupali te mwata
ya kaikamaḡedi.” Ḡome Mousis lava aubaidi i
laupali.

8 BADA, Mousis i giuwena gado, “Mwata kwa
voiye te kai modonemo kwai dawe, Laḡannemo
lava aiyai mwata wailaukubutina i kalatina ba
mwatana kai modonemo ya kita saḡe te ya
yawasana.” 9 ✡Kamaina bi Mousis bolonsimo
✡ 21:9: 2 Ḡali 18:4

mwata i voiye te kai modonemo i wai dawe.
Sauḡinemo aiyai bi mwata i kalatina ba mwata
aluwina ya kita saḡe bi ya yawasana.

Islael lavedi oya Ḡo pakanemo bi a nawa
Mowabi lavedi edi dobumo

10 Islael lavedi a nawa Obotmo a tava bi
ḡome edi palai a solu. 11 Kota Obot a gose bi
a nawa Iye Abalimmo a lauḡalavu, Iye-Abalim
ba aibeu yawaninemo, Mowabi lavedi edi dobu
isuotinemo. 12 Ḡome te a modina munaḡa
Deled wapunemo a lauḡalavu. 13 Diledmo te a
nawa Anon gaubina diyaotinemo kalakalelemo a
lauḡalavu, Amoli lavedi edi dobu diyanemo.

Islael lavedi Siloam ḡalibonana ena lava vaitedi
ai pekidi

21 Islael lavedi tauwainoyanoya a giukamaḡedi
a nawa Amoli ḡalibonana Siyon ai baḡana gado,
22 “Ḡalibona Siyon maso kunai aninemai te em
dobu noponaḡa, etabadaḡamaso ke nawa. Bi em
daibimomote kamai kabinawa bi em gaubamote
kama tegodi. Em etabadaḡa ka nawa ota te em
dobu ka gose kamaḡe.”

23 Bi geḡa te ḡalibona Siyon Islael lavedi mote
i waianinedi te ena dobu noponaḡa sa nawa.
Tana ena tauwaiḡaviya i waigemotidi bi a nawa
Deiyas kalakalalelemo, Islael lavedi a suluvaidi.
24 Bi geḡa te Islael lavedi a miya moito te ai
pekidi bi edi dobu Anon gaubina bi i nawa te
Dabok palatina a vai. Dabok noponemo ba Amon
lavedi a miyamiya bi edi dobu ba a yaveyave
kauwe. 25 Niga mainana Islael lavedi Amoli edi

taun matabudi bi kota taun Ḡesbon noponemo
vaitedi, a kwayavaidi bi tedi ḡome a miya.

Islael lavedi ḡalibona Ogi a lauyovoḡe
31 Islael lavedi matabutabudi Amoli edi dobu

matabuna a vai bi a miyagalame. 32 Bi Mousis
olooloto i giukamaḡedi a nawa a laumulimuli te
bainewa Diesa taunina maso a suluvai. Kamaina
bi Islael lavedi Diesa taunina bi diyanemo taun
ḡesaudi vaitedi a suluvaidi bi ḡome Amoli lavedi
a miyamiyana vaitedi a kwavivaidi. 33 Bi kota a
moito vitaledi te Basan etana a kaiwata. Bi etamo
Basan ḡalibonana Ogi ena tauwaiḡaviya vaitedi a
miyamoito te Islael lavedi Edleimomaso a suludi.

34Bi BADA, Mousis i giuwena gado, “Kuma naile
kaikana nimammo e sako, ena tauwaiḡaviya bi
ena dobu matabuna. Bainewa Ḡesbonmo Amoli
ḡalibonana Siyon kuna voivoiyena, mainana kota
niganana Ogi ena lava vaitedi lisidimo kwa
voiye.” 35 Islael lavedi a tapitapila te Ogi natu-
natuna bi ena tauwaiḡaviya ai peki kovidi bimote
aiyai i yawasana. Bi Dobuna Ogi i waibadayena
Islael lavedi a vai.

22
Mowabi ḡalibonana Beilam ena talawain-

uwatau i giukamaḡe
1 Islael lavedi a nawa Mowabi wapunemo bi

Diyoudan gaubina nevanemo, Deliko diyanemo a
lauḡalavu.

2 Laḡannemo Mowabi ḡalibonana Balak Dipo
natuna, i vaiye te bainewa Islael lavedi a tapip-
ila te Amoli lavedi ai peki kovidi. Bi kota

i vaiye te Islael lavedi a wapa dabalala, 3 ba
ena lava vaitedi a naila gulata banina Islael
lavedi ba a wapa gulata. 4 Ḡome Mowabi lavedi
Midian waibabadidi a giuwedina gado, “Niga
lavedi kumdi male matabuda sai peki kovidana,
maibena bulumakau ḡawaḡawa sa kanikani ko-
vidina.”

5Mba laḡanemoDipo natunaBalak tanaMowab
ḡalibonana, tauwainoyanoya i wai ḡemotidi bi i
giuwedi te sa nawa Beo natuna Beilam lisinemo.
Tana Amowa dobunemo gauba Ifleitis diyedimo
Petomo i miyamiya. Tauwainoyanoya niga giuna
a vai nawe Beilam lisinemo gado, “E ḡoeḡoena
kwa sibe te Islael lavedi Idipmo a potipotiy-
ovona, niga dobuna ai wanavu bi diyagumo sa
miyamiya. Sawai matanainaila te niga doḡana
maso sa vai. 6 Tedi a wapa gulata mote luvana
te ka lauyovoḡedi, taunana aubaina kwa nato bi
aubaigu kwapasilidina, kaka tama ḡemoḡemotina
te niga dobunemo ka kwavivaidi. Tagu e sibe te
tam laḡannemo lava kwa kavisuvisudina ba tedi
visuvisu sa banavi bi laḡannemo kwa pasilidina
ba tedi gebogebo sa banavi.”

7Kamaina biMowabi biMidian babadidi pasila
kana mane a legaudi bi a nawa Beilam lisinemo
bi Balak kalinana a giuwe.

8 Bi Beilam tedi i giuwedina gado, “Temi niga
ḡome ta kena bi BADAbai ya giuwegu, kaka bokina
yà tainuwataumi.” Ḡome te Mowabi babadidi,
Beilam vaitena a kena. 9 Bi Maimaituwa Beilam
lisinemo i laumaḡata bi i giuwena gado, “Lava
mabai lisimmo sa miyamiya?”

10 Bi ena giu i waimunena gado, “Dipo natuna
Balak mowabi edi ḡalibona kalinana i giuvitedi bi
giukamaḡedi lisigumo.

11 “Bi i giu te lava Idipmo a potipotiyovona
tedi dobu ai wanavu kamaḡe. Taunana aubaina
tana ya ḡoeḡoegu te Islael lavedi yà pasilidi, mba
mainana te tana Islael lavedi ya kwavi vaidi.”

12 Bi geḡa te Maimaituwa Beilam i giuwena
gado, “Niga babadidi mote vaitedi koma nawa bi
mote Islael kuma pasilidi, banina mba lavedi ba
tagu e kavisuvisudi.”

13Laḡan i sako olaolalemo Beilam i nawa Balak
ena tauwainoyanoya lisidimo bi i giuwedina
gado, “Ko munaḡa emi dobumo, banina BADA
mote i wai aninegu te vaitemi ta nawa.”

14 Kamaina bi a munaḡa Balak lisinemo bi a
giuwena gado, “Beilam nato vaitemai i daboka.”
Ḡome Balak ena waibabada laukaidi i giuka-

maḡe a munaḡa Beilam lisinemo. Bi i giu te mai'a
didiga ya vite bamoda ya nato bi Islael lavedi
ya pasilidina. Niga laḡannemo ba Maimaituwa
Beilam i giuwe te waibabada vaitedi sa nawa
lisinemo bi bai Maimaituwa ya giugiuwena tau-
nana ya voiye.

21 Beilam olaolalemo ena donki i kanonoḡi bi
Mowabi babadidi vaitedi a nawa Balak lisinemo.
22 Bi geḡa te Maimaituwa nuwana i medi, Beilam
i nawanawana aubaina. Beilam ena donki da-
banemo i gelu a nawanawa ena taupaula labu
vaitedi ba etamo BADA ena aneya i moito gududi.

23 Sauginemo donki BADA ena aneya i kita
etamo kepata vitena i moimoito ba eta diyanemo

ba i moito gebi. Bi Beilam donki dibunemo i
talaḡa bi i voiye te i tava munaḡa etamo.

24 Ḡome BADA ena aneya i moito nawa waen
dabidi labu ganakukudi, mododimo eta ḡulilina i
moito gudu. 25Bi donki BADA ena aneya mainana
i kitakita ba i moito nawa ganakuku modonemo
bi Beilam kaḡena i ḡaviḡaki, ba Beilam donki i
kwapu munaḡe.

26 Kamaina bi BADA ena aneya i moito nawa
ganakuku mododimo ḡulili otinemo mote
ḡemoḡemotina ya moito vitavitale. 27 Sauginemo
donki BADA ena aneya i kitakita ba ma Beilamna
i guliyovo. Bi Beilam nuwana i laimedimedi bi
kwapumo donki i kwapu.

28Kamaina bi BADA donki muduna i kaikamaḡe
bi Beilam i giuwena gado, “Bai lisimmo e voiye
waigebo te ma faiona kuna kwapugu?”

29 Bi Beilam donki ena giu i waimunena gado,
“Tam kuna voiye te tagu bena em bu'uwa bi
mainana kepata nimagumo maso noi taunana ei
pekim.”

30 Bi donki Beilam i giuwena gado, “Tagu ba
tam em donki otina, laḡan matabuna kwa gel-
ugeluyegu, mainana wala lisimmo e voiye, ee?”
Bi Beilam i giuna gado, “Geḡa.”

31Ḡome BADA Beilam matana i kayana bi BADA
ena aneya i kita kepata i vai bi i moimoito.
Kamaina bi Beilam i laudulu i guliyovo mtana
doḡamo.

32 Bi BADA ena aneya Beilam i waitalayena
gado, “Bai aubaina em donki ma faiona kuna
kwapu? Tagu e nato te em eta e moito gudu

banina niga nawana mote yai anine. 33 Bi em
donki i kitagu te ma faiona i moito gebi. Bi
moito gebi geḡa, maso ei pekim bi donki maso i
yawasana.”

34 Ḡome Beilam giu i waimunena gado, “Mote
yà kitam, tam gode egu eta kuna moito gudu.
Bamoda niga nawana gebo e voiye bi mote ku
waianinegu ba avena te yà munaḡa.”

35 Bi aneya Beilam i giuwena gado, “Kwa nawa
niga babadidi vaitedi bi bai yà giugiuwena, tau-
nana kwa giuwe.” Kamaina bi Beilam, Balak ena
waibabada vaitedi a nawa.

23
Balak bi Beilamma faionaMaimaituwa lisinemo

a lau sewasewa, temaso Beilam Islael lavedi i pasi-
lidi. Balak i waibaḡa bi Beilammote ḡemoḡemotina
te maso i pasilidi. Tana kamaina Maimaituwa
bai ya voiyena Islael lavedi lisidimo taunana i
giugiuwe. Beilam mala 4 Maimaituwa ena giu
Islael lavedi i giuwatedi. Niga taunana ena ta-
lawainuwatau wailaubuna.

18 Kamaina bi Beilam ḡalibona i talawain-
uwatauna gado:
“Balak, Dipo natuna kalinagu kwai beyavaiye.

Bai yà giuwemna kwa vaiye kauwe.
19Maimaituwa mote lava ota te ya kaiyovu.

Tana mote nuwana ima vitale mai lava sa
voivoiyena.

Tana bai matabuna ya giugiuwena
kamaina te ya voiye.

Laḡannemo bi i giuwapa te bai ya tubuḡa
ba kamaina te mainana ya tubuḡa.

20Maimaituwa i giuwegu
te Islael lavedi yà kavisuvisudi.

Tana kaikana i ka visuvisudi,
te tagu bainewa yà vitale.

21 BADA edi Maimaituwa ba tedi vaitedi,
tedi ma nuwavisudi BADA sa kakasaḡesaḡe
tana edi ḡalibona.

Deikap ena tubulelesa Islael lavedi, mote pilipili
ima vitedi.

22Maimaituwa Idipmo i kapotiyovodi,
tana ena ḡailisi maibena kau olotona gweg-
wena.

23 Lava mote luvedi te Islael lavedi sima pasalidi
tedi mote luvana te sima pasilidi.

Lava matabudi kaka Deikap ena tubulelesa
sa giu watedina gado, ‘Wawa,
Maimaituwa bai i voiye Islael lisidimo kona
kita.’

24Deikap ena dam Islael
ba a ḡailisi gulata mai laiyon.

Tana mote imai yawasi
te kana musala yai pekidi.

Te ya kanidi bi kwasinidi ya tegodi,
kaka ya guliyovo te yai yawasi.”

24
Mala wai 4-na Beilam Maimaituwa kalinana i

giuwatana gado,
17 “Maimaituwa i wailovegu te lava ḡesau ya

natonatona kaka ya tava.
Tagu e kita, mote noitaunana ima tava.

Deikap ena tubulelesemo Islael lisidiḡa kaka
ya natona mai kubona.

Tana Mowabi bi Seti lavedi kunudi ya
dougolugoludi.

18 Tana ena gaviya Edom lavedi ya lauyovoḡedi
bi edi doḡa ya vai.

Bi Islael lavedi sa ḡailisi.
19Deikap ena tubulelesemo

kaka waibada ḡemota ya moito saḡa.
Bi mabai Mowabi taunidi nopodimo

yaḡolo sa miyamiyana ya ḡosa kovidi.”

25
Mowabi bi Islael lavedi Bal a lauduneye

1 Sauginemo Islael lavedi Sitimmo a miyamiya
ba Islael oloolotodi Mowabi waiwaivinidi
vaitedi tubuḡa a waiḡemoti yabayababe. 2 Niga
waiwaivinidi Islael oloolotodi a giugiuvaidi te
maimaituwa Bal lisinemo a laulausewasewa
bi a laulauduneye. 3 Niga mainana Islael
lavedi Mowabi vaitedi ai ḡemotidi bi Bal-Peo
a laulauduneye. Taunana aubaina BADA nuwana
i medi gulata lisidimo bi i waikalaḡosedi.

4 Kamaina bi BADA, Mousis i giuwena gado,
“Waibabada kwa natomedi kwai ḡemotidi bi
suwalemo matagumo koi pekidi. Ḡome kaka
nuwagu ya kena bi medi yà lautau.”

5 Kamaina bi Mousis Islael waibabadidi i
giuwedina gado, “Temi ḡemoḡemotaḡa emi dam
nopodiḡa,mabai Bal-Peo taulauduneyena vaitedi
ai ḡemotidi bi a laulauduneyena koi peki kovidi.”

6 Mousis bi Islael lavedi ai nuwaboya bi palai
Waiyawamataetinemo amiyamiya te matedimo,
Islael olotona Midian waivinina i waidoli saḡe

ena palaimo. 7Ḡome Piniyas Eliyesa natuna, pilis
Elon itana, mainana i kitakita ba i miya moito
bolu i gose. Bi ena alaḡiya i vai, 8 bi manunubina
Islael olotona ena palaimo i sola saḡa, te alaḡiya
i lubu bi oloto mawaivinina i tupawaikapudi te a
peki. Nigamai kauwinemo kaka Islael lavedi sida
i kwetikwetilina i kaisako. 9 Bi geḡa te kaikana
lava wapedi 24, tausand a peki.

10 Ḡome BADA, Mousis i giuwena gado,
11 “Piniyas Eliyesa natuna, pilis Elon itana
bai i voiyena ba egu medi i lauwata bi tana i
ḡoeḡoena ba Islael lavedi maimaituwa ḡesaudi
mote sima lauduneyedi. Bi yà ḡoeḡoe te maso
e kovoḡidina ba, geḡa te egu medi i waiuba.
12 Taunana aubaina kwa giuwe te egu waianina
ba, nuwavisu bi nuwauba lisinemo laḡan
matabuna. 13 Tana i ḡoeḡoena tagu isagu
waiyawa lava sa vivile kauwe bi Islael edi gebo
dabanemo edi wai beyapota i waidouḡavuki.
Taunana aubaina tagu waianina bagibagina yà
sakosako te ena tubulelesa vaitedi lisidimo, tedi
kamaina te aubaigu sai pilisi nonoḡa.”

27
Mousis epaiyanina Diyosuwa i vine

18 ✡Bi BADA, Mousis i giuwena gado, “Kwa nawa
Nan natuna Diyosuwa kwa natome, tana tau-
nana Aluwa i waiwanavu bi nimam dabanemo
kwa sako bi kwa vine kamaḡe te lava yai do-
lidi. 19 Tana kwa natome bi lava matabudi-
matedimo, pilisi Eliyesa matanemo kwai moito.
✡ 27:18: Pot 24:13



Nambas 27:20 xviii Nambas 33:54

Bi lava matedimo kwa giuwaimaḡati te tana,
tam epaiyanim. 20 Bi tana waibada ḡailisina
nimanemo kwa sako, te Islael lavedi mataabudi
tana sa voteyeteye. 21 Laḡannemo tagu egu
ḡowana bai Islael lavedi lisidimo, Diyosuwa ya
nawa pilisi Eliyesa lisinemo bi giukauwa ya vai.
Bi Eliyesa ya gei koitili lisigumo, kaka Diyosuwa
ya giu vite. Bi tana Islael lavedi ya giuwedi te sa
nawa sawai ḡaviya bi sa natonato munaḡa. Niga
koitilina isana ba ulim.”

22 Mousis BADA bai i giugiuwena luvanemo
mainana i voiye. Tana Diyosuwa i natome pilisi
Eliyesa bi Islael lavedi matedimo i waimoito.
23 Kamaina bi Eliyesa nimana Diyosuwa da-
banemo i sivudi bi i giuwaimaḡati te tana lava yai
etadoliyedi BADA i giugiuna luvanemo.

33
Noi Keinan bi niga nevanemo Mowabi

50 Islael lavedi yaḡolo Mowabi wapunemo a
miyamiya, Deliko niga nevanemo gauba Diy-
oudan diyanemo. Tedi ḡome a miyamiya bi
BADA, Mousis i giuwena gado, 51 “Islael lavedi
kwa giu wailovelovedi, ‘Laḡannemo Diyoudan ko
damaniye noi nevanemo Keinanmo ko tavana,
52mba lava ḡome sa miyamiyana ko kwavivaidi.
Tedi edi koikoitau bi edi anilaudune gabudi ko
kagebogebodi. 53 Bi edi dobu ko vai bi ko miya
banina mba dobuna taunana e vitemi. 54 Bi doḡa
ko bwali nawedi te dam dididiga ba doḡa didiga
ko vite bi dam ḡaubona ba doḡa ḡaubona ko vite.

Bi tagu BADA lisigumo ko koitili kaka yai lovemi
te luvanemo dam ko vitenawedi.

55 “ ‘Bamoda lava niganana mba doḡanemo sa
miyamiyana bi mote koma kwavidi ba lavedi
muliḡa male sai matawalawala bi sai gedala.
56 Niga lavedi mote koma kwavivaidi ba bai e
noḡonoḡotina lisidimo mote koma voiye ba tagu
lisimimo yà voiye.’ ”

35
Anikandavona malagaidi

9 BADA, Mousis i giuwena gado, 10 “Sauginemo
Diyoudan ko damaniye bi Keinanmo ko tavana,
11 ba taun ḡesaudi ko vinedi te anikandavona.
Bamoda lava enatau i kwapukwapu bi wain-
uwasilimo te i waipekina ba ya velau ya nawa
mba ḡome ya kandavona. 12 Bamoda oloto i
waipeki bi ena dam laubiwa sima ḡoe ba mote
ḡemoḡemotina simai peki. Banina tana kaikana
i nawa mba tauninemo i kandavona. Ḡome ya
miyamiya eete taulauetala kaka sa laididimani.”

